
Francisco R. Adrados magistro amico sacrum 

ήζ δέ τις έν κείνοισιν άνήρ περιώσια εΐδώς, 
δς δή μήκιστον πραπίδων έκτήσατο πλοδτον, 
παντοίων τε μάλιστα σοφών έπιήρανος £ργων· 
όππότε γαρ πάσηισιν όρέξαιτο πραπίδεσσιν, 
φεΐά γε των δντων πάντων λεύσσεσκεν £καστον 
καί τε δέκ' άνθρώπων καί τ' εικοσιν αίώνεσσιν. 

Emped. fr. 99 Wright (31 Β 129 D.-K.) 

PRAEFATIO 

In altera huius editionis parte testimonia ac fragmenta Orphica et Or-
phicis similia edam, anno MCMXXII Berolini apparuerunt Orphicorum 
Graecorum fragmenta ab Ottone Kern edita, haec editio, illis tempori-
bus excellens, obscuravit priores ab Hermann et Abel confectas. post 
Kernianam nulla usque adhuc alia omnium fragmentorum editio appa-
raît, selectorum haud multae: a) G. Colli, La sapienza greca, Mediolani 
MCMLXXII, utilis, quia multa nova fragmenta adiecit, quamquam per-
spicua non inveniuntur criteria, quibus auctor alia fragmenta antiqua 
esse putaverit alia praetermiserit; b) tres aurearum lamellarum editiones 
magis magisque absolutae (G. Zuntz, Persephone, Oxonii MCMLXXI, 
G. Pugliese Carratelli, Le lamine d' oro 'orfiche', Mediolani 
MCMXCIII, et C. Riedweg, in: F. Graf [ed.], Ansichten griechischer Ri-
tuale, Stutgardiae-Lipsiae MCMXCVIII, 359-398); c) C. Riedweg, Jü-
disch-hellenistische Imitation eines orphischen Hieros Logos, Tubingae 
MCMXCIII, qui huius operis recensiones aliter distinxit et perutiles 
commentarios addidit. 

abhinc tempus non frustra lapsum est et post editionem Kernianam 
multa nova testimonia et fragmenta de Orphicis carminibus doctrinis-
que, ex quibus nonnulla magni momenti sunt, nobis innotuerunt. ex his 
notabiliora documenta aestimantur lamellae aureae Hipponii, Entellae, 
Phàrsali, Pelinnae et Pheris; lamellae osseae apud Olbiam repertae, κα-
τάβασις Papyri Bononiensis et theogoniae antiquae commentarli in P. 
Derveni servati; sunt et pauca fragmenta manuscriptis tradita sed a 
Kern praetermissa. nonnulli etiam auctores, qui nobis multos Orphicos 
locos transmittunt, denuo editi sunt (e. g. Damascius a Westerink et 

Combés, Proclus a Segonds, Westerink et Saffrey, Philodemus ab Ob-
bink) et multa doctorum commentationes de Orphicis carminibus ac de 
religione Orphica nuper compositae sunt, quibus praestat in primis W. 
K. C. Guthrie, Orpheus and Greek Religion, Londini MCMXXXV et I. 
M. Linforth, The Arts of Orpheus, Berkeley-Los Angeles MCMXLI et 
deinde M. L. West, The Orphic Poems, Oxonii MCMLXXXIII, qui mul-
tum ad singula fragmenta certis operibus attribuenda profecit, L. Bris-
son, Orphée et l'Orphisme dans l'antiquité gréco-romaine, Aldershot 
MCMXCV, qui de Neoplatonicis auctoribus, a quibus fragmenta Or-
phica tradita sunt, multa scienter disseruit, et postremo non praetermit-
tenda sunt volumina a variis auctoribus confecta, ubi res multas inve-
nies: Orfismo in Magna Grecia, Neapoli MCMLXXIV, Orphisme et 
Orphée, en l'honneur de Jean Rudhardt, a Ph. Borgeaud editum, Gene-
vae MCMXCI, Orfeo e Porfìsmo, ab A. Masaracchia editum, Romae 
MCMXCIII et Tra Orfeo e Pitagora. Origini e incontri di culture 
nell'antichità, a M. Tortorelli Ghidini, A. Storchi Marino et A. Visconti 
editum, Neapoli MM. quibus de causis novam fragmentorum Orphico-
rum editionem conficere utile visum est. 

in hoc opere exsequendo multas quaestiones expedire opus fuit; 
primo statuere oportebat quae res sub verbis „fragmentum Orphicum" 
includerentur. haec editio sub titulo „Orphica fragmenta" complectitur: 

a) fragmenta versibus conscripta aut verbis solutis Orpheo tributa et 
locos quae Plato παλαιώι vel ίερώι λόγωι vel τελεταΐς Neoplatonici vero 
θεολόγωι imputant, et item locos apud nonnullos auctores vel in scriptis 
epigraphicis (e. gr. lamellis aureis) vel papyraceis (e. gr. Papyro Gurob 
vel Papyro Bononiensi 4) servatos ubi continentur doctrinae quae se-
cundum alia testimonia ab Orphicis traduntur, vel cum Orphicis cohae-
rent. quod ad fragmenta pro Orphicis habenda attinet, largior quam par-
cior esse malui, quia Orphicis doctrinis ñeque fines definiti et multa 
communia cum Pythagorica, Eleusinia et Bacchica doctrina sunt, quare 
mihi utilius visum est colligere fragmenta quae ad hoc religionis et poe-
seos variegatum corpus spectent, non eligere illa tantum quae ad Or-
phica pristina pertinere viderentur (si forte haec umquam fuerunt!). 
doctrinam igitur Orphicam lato sensu accipimus, sicut fecit M. P. Nils-
son qui in suo praestantissimo opere (Harv. Theol. Rev. 28, 1935, 
181-230) disseruit de ,orphism and kindred religious movements'; edi-
tori autem fragmentorum Orphicorum nihil interest utrum fragmentum 
Orphicum genuinum an spurium sit, cum omnia spuria haberi possint 
quandoquidem Orpheus numquam fuerit. qua de causa omnia frag-

VIII 



PRAEFATIO 

menta Orpheo tributa ab antiquis auctoribus hac editione collecta sunt, 
ex his omnibus fragmentis ea quae nobis ad verbum transmissa sunt lit-
teris maioribus notavi, minoribus vero reliqua oblique tradita; utraque 
littera F post numerum signata sunt. 

b) nonnullos locos quae circa ,Orphei' carmina vel Orphicos ritus ex-
trinsecus versantur. haec quoque minoribus litteris edidi et littera Τ 
(i. e. testimonia) post numerum signavi. 

c) postremo edere constituí quosdam textus qui, quamquam Orphica 
non habentur, ostendunt tamen manifesta vestigia doctrinarum quae 
lato sensu Orphicae aestimantur vel ridiculam carminis Orphici imita-
tionem exhibent, verbi gratia cosmogoniam ab Aristophane Av. 690ss 
compositam vel fragmenta Pindarica quae de vita post mortem continu-
anda agunt (e.g. Pind. fr. 129, 131a Sn.-Maehl.) vel locos Platónicos qui 
patefaciunt id quod A. Diès, Autour de Platon, II, Paris 1927, 432ss 
,transpositionem' vocat (e.g. Plat. Phaedr. 248c). huiusmodi fragmenta 
parcius et moderatius collegi, litteris minoribus ea exhibens et littera V 
(i. e. vestigia) post numerum signans. 

cum omnia fragmenta Orphica singulis carminibus tribuere perar-
duum sit - immo fieri nullo modo possiti - constituí ea operum titulis 
assignare, quotiescumque fieri possit, reliqua autem secundum materias 
disponere. simili de causa testimonia et fragmenta omnium carminum 
singillatim distingui non possunt et ideo ea edere malui servata serie 
numerorum, distinguens tantum fragmenta, testimonia vestigia litteris 
F, T, V post numéros positis. 

adhuc mihi in animo est quaestionem quandam tractare ad Rhapso-
diarum fragmenta pertinentem. scitum est Rhapsodias ex aliis antiquio-
ribus theogoniis esse compositas, sed mihi perdifficile, immo inutile, vi-
sum est unicuique theogoniae singula fragmenta adsignare, id quod M. 
L. West in opere laudato temptavit. fragmenta quae auctores in Rhapso-
diis legerunt malui edere aliis Rhapsodiarum fragmentis iuncta, et sepa-
ratim praebere ea tantum quae haud dubie antiquiora sunt vel ad ali-
quam notam theogoniam spectant, sicut ilia a commentatore Papyri 
Derveni vel a Platone laudata, aut ea quae theogoniae Hieronymi et 
Hellanici Damascius tribuit. 

rhapsodiarum fragmentorum ordinem restituere temptavi, quo in offi-
cio magno adiumento mihi fuerunt M. L. West, Orphic Poems et L. 
Brisson, Orphée et l'Orphisme. rem difficilem facit ratio qua Neoplato-
nici, qui maximam partem fragmentorum tradunt, Orphica more „philo-
sophico" ad quamlibet doctrinam probandam laudent; adeo ut ea, quae 

multis variisque locis Orphicus poeta tractavit philosophi contrahunt et 
una proferunt. ita oportet carminum Orphicorum reliquias editurum di-
videre locos Neoplatonicos et singulis eos fragmentis tribuere, sub uno 
autem eodemque fragmento colligere multos locos in quibus unam ar-
gumenti partem Neoplatonici iteraverunt. quibus factis oportebat haec 
etiam denuo numerare, plura de hac re scripsi exemplis additis in: Tra 
Orfeo e Pitagora laud. 43-80. 

hac editione continentur etiam primo editionum et dissertationum de 
Orphica religione et de Orphicis fragmentis conspectus, deinde locorum 
similium apparatus; variarum lectionum coniecturarumque apparatum 
congessi et exegeticis adnotationibus instruxi, quo melius fragmenta ex-
plican possent. rei Orphicae difficultas mihi suasit ut uberior potius 
quam parcior essem; notulas iconographicas (in apparatu inclusas, cum 
icon, signatas) mihi comiter redegit R. Olmos, Graecae iconographiae 
peritissimus. 

cum textus longior eveniret, decrevi secundam partem editionis in 
duo fascículos distribuere. primo congessi theogoniarum necnon de Ce-
rere et Proserpina deque Eleusiniis rebus fragmenta, item carminum de 
mundi imaginibus deque animae natura et fato, secundo continebuntur 
fragmenta res tractantia quibus animae aeternam beatitudinem adsequi 
possint, aliaque quae de rituum Orphicorum origine ac indole, de Or-
phicis sectatoribus, de hymnis atque epigrammatibus, de carminibus in 
quibus descensus ad inferos describuntur, de astrologicis et physicis re-
bus, de divinatione, de rebus magicis variisque, item testimonia de Or-
pheo et Orphicis, denique testimonia fragmentaque poetarum Orpheo 
similium (Musaei, Lini, Epimenidis). 

poesis Orpheo tributa et Orphica religio, multos per annos quasi obli-
tae, in praesenti maximam gratiam habent. spes mihi est hunc librum 
instrumentum utile futurum ad eas etiam magis excolendas. 

nihil restât iam mihi nisi ut gratias agam primum meis discipulis, qui 
his de rebus ut opinionem meam in melius mutarem me saepe induxe-
runt; deinde uxori filiabusque quae meos labores quindecim per annos 
toleranter passae sunt; tum illis collegis sodalibusque qui me ad collo-
quia de re Orphica vocaverunt in quibus conventibus multa didici (C. 
Caíame, A. Hurst, A. Laks, D. Obbink, M. Tortorelli), G. Pugliese Carra-
telli qui exemplar suae aurearum lamellarum editionis, tam eximiae 
quam difïïcilis adquisitu, mihi donavit; doctis etiam viribus qui comiter 
opera sua nondum edita mihi praebuerunt vel per litteras de multis ma-
gni pretii rebus me admonuerunt (G. Betegh, L. Brisson, W. Burkert, E 

Casadesús, G. Casadio, M. S. Funghi, M. Gigante, J. Hordern, R. Janko, 
A. Laks, G. Most, C. Riedweg, H. D. Saffrey et in primis Κ. Tsantsano-
glou qui amabiliter mihi praebuit pretiossissimas lectiones, coniecturas 
atque adnotationes ineditae Papyri Derveni); maximas ad extremum 
gratias ago etiam bibliothecae Teubnerianae, quod consilium hune li-
brum edendi cepit, et doctissimo viro Hans Gärtner, qui autographum 
exemplar patienter accurateque perlegit et multis monitionibus me 
adiuvit in textu apparatuque expoliendo, neenon viro doctissimo Heinz-
Günther Nesselrath, qui praefationem meam perlegit atque correxit. 

Matriti 20 IV 2003 A. Bernabé 

